
Annotatsiya: Ushbu maqolada sug‘urta bozorida ko‘rsatilayotgan anderrayting xizmatini takomillashtirish va rivojlantirish 
bo‘yicha ma’lumotlar keltirilgan. Shuningdek, sug‘urta faoliyati samaradorligini oshirishda risklarni aniqlash, baholash 
va ularni sug‘urtaga qabul qilish tartib-taomillarini xalqaro tajribalarga mos holda kengaytirish bo‘yicha takliflar berilgan.

Kalit soʻzlar: sug‘urta faoliyati, sug‘urtada anderrayting xizmati, sun’iy intellekt, sug‘urta portfeli, risklarni baholash, risklarni 
aniqlash.
Abstract: This article provides information on the improvement and development of the underwriting service provided in 
the insurance market. In addition, proposals were made to increase the effectiveness of insurance activities, to identify, 
assess, and expand the procedures for accepting them for insurance in accordance with international experiences.

Key words: insurance activity, insurance underwriting services, artificial intelligence, insurance portfolio, risk assessment, 
risk identification.
Аннотация: В данной статье представлены сведения о совершенствовании и развитии андеррайтинговых 
услуг на страховом рынке. Также даны предложения по расширению процедур выявления, оценки и принятия 
рисков на страхование в соответствии с международным опытом с целью повышения эффективности страховой 
деятельности.

Ключевые слова: страховая деятельность, андеррайтинг в страховании, искусственный интеллект, страховой 
портфель, оценка рисков, выявление рисков.

K I R I S H
Bozor iqtisodiyoti sharoitida sugʻurta tizimi moliyaviy barqarorlikni taʼminlovchi muhim institutlardan biri 

sifatida namoyon bo‘lmoqda. Sugʻurta kompaniyalarining raqobatbardoshligini belgilovchi asosiy omillardan biri 
— anderrayting faoliyatining sifat va samaradorlik darajasidir. Sugʻurta xizmatlari bozorida xavflarni aniqlash, 
baholash va ularni moliyaviy boshqarish bo‘yicha anderrayterlar zimmasiga katta mas’uliyat yuklatilgan. Shu 
sababli anderrayting jarayonini samarali tashkil etish va uning konseptual asoslarini ilmiy asoslangan holda 
shakllantirish dolzarb masala hisoblanadi.

Bugungi globallashuv va raqamli transformatsiya sharoitida sugʻurta faoliyatida risklarni boshqarish 
mexanizmlari, shu jumladan, anderrayting siyosati yangicha yondashuvlarni talab etmoqda. Xususan, sun’iy 
intellekt, big data, aktuar hisob-kitoblar hamda avtomatlashtirilgan qaror qabul qilish tizimlarining joriy etilishi 
anderrayting jarayonini samarali tashkil etishga keng imkoniyat yaratmoqda. Shu bilan birga, O‘zbekiston 
sug‘urta sohasi raqamli iqtisodiyotga bosqichma-bosqich moslashmoqda, bu esa an’anaviy anderrayting 
modellarini takomillashtirish va yangi instrumentlardan foydalanish zaruratini keltirib chiqarmoqda.

Mazkur maqolada anderrayting xizmatining samaradorligini oshirishga xizmat qiluvchi konseptual 
yondashuvlar, metodologik asoslar hamda amaliy takliflar bayon etiladi. Xususan, anderrayting jarayonining 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T2025-yil, mart.  № 3-son.

https://yashil-iqtisodiyot-taraqqiyot.uz 1079

ichki va tashqi omillari, sugʻurta mahsulotlarini tavakkalchilik darajasiga qarab segmentatsiya qilish, raqamli 
texnologiyalar asosida avtomatlashtirilgan baholash usullarini joriy etish masalalari tahlil qilinadi. Shuningdek, 
maqola doirasida xorijiy davlatlar tajribasi o‘rganilib, ularning milliy sug‘urta sohasiga integratsiyalash 
imkoniyatlari ko‘rib chiqiladi.

Tadqiqotning dolzarbligi sugʻurta kompaniyalari moliyaviy barqarorligini taʼminlash, sugʻurta portfellarini 
optimallashtirish va risklarni to‘g‘ri baholashda anderrayting xizmatining o‘rni tobora ortib borayotganligi bilan 
izohlanadi. Shu bois ushbu maqolada anderrayting xizmatining samaradorligini oshirish konsepsiyasi tizimli va 
kompleks yondashuv asosida ishlab chiqiladi.

Bozor munosabatlarining chuqurlashuvi va raqamli transformatsiya sharoitida sugʻurta kompaniyalarining 
moliyaviy barqarorligi va raqobatbardoshligini ta’minlashda anderrayting faoliyatining ahamiyati tobora 
ortib bormoqda. Biroq hozirgi vaqtda O‘zbekiston sugʻurta bozorida anderrayting jarayoni ko‘p hollarda 
standartlashtirilmagan, raqamli texnologiyalar bilan to‘liq integratsiyalanmagan va risklarni baholashda 
zamonaviy yondashuvlar yetarli darajada qo‘llanilmayapti.

Shuningdek, xorijiy ilg‘or tajribalar asosida ishlab chiqilgan avtomatlashtirilgan anderrayting tizimlari milliy 
sugʻurta kompaniyalarida keng joriy etilmagan. Bu esa risklarni to‘g‘ri baholamaslik, sugʻurta mukofotlarining 
yetarlicha asoslanmaganligi, kompaniya kapitalining yetishmovchiligi va yuqori zarar koeffitsiyenti kabi 
muammolarni yuzaga keltirmoqda.

Sugʻurta faoliyatida anderrayting xizmatining samaradorligini oshirishga qaratilgan zamonaviy va 
innovatsion yondashuvlarni tahlil qilish, ularning nazariy-konseptual asoslarini ishlab chiqish hamda milliy 
sugʻurta kompaniyalari faoliyatida qo‘llash imkoniyatlarini aniqlash ushbu tadqiqotning asosiy maqsadini tashkil 
etadi.

Shuningdek, tadqiqotda anderrayting jarayonining tashkil etilishi, xavflarni baholash mexanizmlari, 
avtomatlashtirilgan anderrayting texnologiyalari, sun’iy intellekt va ma’lumotlar tahliliga asoslangan qaror qabul 
qilish tizimlarini joriy etish orqali sugʻurta portfellarini boshqarish samaradorligini oshirish masalalari o‘rganiladi.

M A V Z U G A  O I D  A D A B I Y O T L A R  S H A R H I
Sug‘urta faoliyatida anderrayting xizmatining samaradorligini oshirish bugungi kunda nafaqat texnik, balki 

strategik boshqaruv darajasidagi muhim vazifalardan biri sifatida e’tirof etilmoqda. Mazkur masala bo‘yicha 
yetakchi xorijiy va mahalliy tadqiqotchilar tomonidan olib borilgan ilmiy izlanishlar ushbu xizmatni chuqur 
o‘rganishga va takomillashtirish mexanizmlarini ishlab chiqishga yo‘naltirilgan.

Jahon amaliyotida anderrayting tizimini takomillashtirish bo‘yicha K.P. Klee va J. Black tomonidan olib 
borilgan izlanishlar muhim o‘rin tutadi. Ularning ta’kidlashicha, raqamli texnologiyalar asosidagi xavflarni 
modellashtirish va avtomatlashtirilgan qaror qabul qilish tizimlari anderrayterlik faoliyatining aniqligi va tezkorligini 
sezilarli oshiradi. Ayniqsa, murakkab sug‘urta mahsulotlari bozorida bu yondashuvlar raqobatbardoshlikni 
kuchaytiradi.

R.G. Trieschmann, S.E. Gustavson va D.W. Hoyt esa anderraytingni sug‘urta kompaniyasining 
moliyaviy barqarorligini saqlab qolishda asosiy xavfni boshqarish vositasi sifatida ko‘radi. Ularning fikricha, 
samarali anderrayting nafaqat individual sug‘urta shartnomalarini to‘g‘ri tuzish, balki umumiy tarif siyosatini 
shakllantirishda ham hal qiluvchi rol o‘ynaydi.

Mahalliy olimlardan G‘. T. Raxmonqulov va Sh. A. Muxammadiev sug‘urta kompaniyalarida anderrayterlar 
faoliyatini baholash mezonlari, ularning malaka oshirish tizimi va xatarlarni baholashdagi metodologik 
yondashuvlarni chuqur o‘rgangan. Ayniqsa, ular O‘zbekistonda anderrayting faoliyatini me’yoriy-huquqiy 
asoslar bilan uyg‘unlashtirish zaruriyatini ko‘rsatib, amaliy tavsiyalar ilgari surgan.

Shuningdek, sug‘urta sohasidagi raqamli transformatsiya, big data texnologiyalarining joriy qilinishi va 
sun’iy intellekt asosida risklarni baholash imkoniyatlari bo‘yicha A. Gollier va M. Rees tadqiqotlari ham dolzarbligi 
bilan ajralib turadi. Ular avtomatlashtirilgan tahlil modellarining anderrayting jarayoniga integratsiyasini 
kompaniyaning nafliligi bilan bevosita bog‘laydi.

Yuqoridagi ilmiy izlanishlar shuni ko‘rsatadiki, anderrayting xizmatining samaradorligini oshirish uchun 
kompleks yondashuv talab etiladi. Bunda texnologik innovatsiyalarni joriy qilish, inson kapitalini rivojlantirish, 
normativ bazani takomillashtirish va risk menejment tizimini chuqurlashtirish muhim ahamiyat kasb etadi.

T A D Q I Q O T  M E T O D O L O G I YA S I
Maqolada ushbu yo‘nalishda olib borilgan tadqiqotlar tahlil qilinib, quyidagi ilmiy-uslubiy metodlardan 

foydalanilgan: Tahlil va sintez (analiz va sintez) usuli — anderrayting faoliyatining nazariy asoslarini o‘rganish, 
xorijiy va milliy tajribalarni taqqoslab umumlashtirish orqali umumiy xulosalarga kelish uchun qo‘llanildi. Induksiya 
va deduksiya usuli — alohida anderrayting jarayonlari misolida umumiy qonuniyatlarni ajratib ko‘rsatish 

(induksiya) hamda umumiy nazariyalardan aniq amaliy yechimlar chiqarish (deduksiya) maqsadida ishlatildi. 
Komparativ tahlil usuli — xorijiy sug‘urta kompaniyalarining anderrayting tajribasini O‘zbekiston sug‘urta bozori 
bilan qiyoslash asosida samarali modellarni aniqlash uchun qo‘llandi.

T A H L I L  V A  N A T I J A L A R 
XXI asr iqtisodiy taraqqiyoti resurslardan foydalanishning samaradorligini oshirish, xizmatlar sektorini 

rivojlantirish va aholining xavfsiz yashash muhitini ta’minlash bilan bevosita bog‘liqdir. Ayniqsa, dunyo bozorida 
xizmat ko‘rsatish hajmlarining kengayishi fonida sug‘urta sohasi va uning tarkibiy bo‘lagi bo‘lgan anderrayting 
tizimi muhim iqtisodiy vosita sifatida shakllanmoqda. Sug‘urta bozori faoliyatining murakkab, lekin yuqori 
ahamiyatga ega bo‘lgan yo‘nalishlaridan biri — xavflarni aniq baholash, ularni bashorat qilish va moliyaviy 
boshqarishni ta’minlovchi anderrayting xizmatidir.

Insoniyat taraqqiyotining iqtisodiy jihati murakkab va ko‘p qirrali jarayon bo‘lib, jahon iqtisodiyotidagi 8 
milliarddan ortiq aholi ehtiyojlarini cheklangan resurslardan samarali foydalangan holda qondirish jarayonida 
xizmat ko‘rsatish sohasining roli tobora ortib bormoqda. Mahsulotlarni ishlab chiqarish va sotish bilan bir qatorda, 
yuridik va jismoniy shaxslarga xizmat ko‘rsatish hajmi ham kengaymoqda. Ayniqsa, sug‘urta xizmatlarining 
iqtisodiyotdagi vazifasi — xatarlarni boshqarish, yo‘qotishlarni qoplash va moliyaviy barqarorlikni ta’minlashdagi 
o‘rni alohida ahamiyat kasb etadi.

Sug‘urta sohasi murakkab infratuzilmali bozor tizimi bo‘lib, u agentlar, brokerlar, adjasterlar, syurveyerlar, 
aktuariylar va, albatta, anderrayterlardan iborat professional ishtirokchilar faoliyatiga tayangan holda amalga 
oshiriladi. Shu jihatdan, anderrayting xizmati sug‘urta kompaniyalari faoliyatida strategik ahamiyatga ega: u 
xavf-xatarlarni baholash, to‘g‘ri tariflash, qayta sug‘urtalash ehtiyojini aniqlash va umumiy naflilikni ta’minlash 
vazifalarini bajaradi.

Sug‘urta anderraytingi — bu nafaqat shartnoma tuzish jarayonida xavflarni baholash, balki sug‘urta 
tashkilotining investitsiyaviy faoliyati, aktivlarini moslashtirish, portfel muvozanatini saqlash va daromadlilikni 
oshirishga qaratilgan strategik boshqaruv vositasidir. Zamonaviy bozor talablari shunchalik keskinlashmoqdaki, 
har bir sug‘urta kompaniyasi o‘z anderrayting siyosatini qayta ko‘rib chiqishga majbur bo‘lmoqda. Bu, avvalo, 
raqobat muhiti va xavflarning turli xilligi, ikkinchidan, axborot texnologiyalarining sug‘urta jarayonlariga tez 
integratsiyalashuvi bilan bog‘liq.

O‘zbekistonda anderrayting faoliyati hali to‘liq institut sifatida shakllanmagan. Tahlillar shuni ko‘rsatadiki, 
2024-yil holatiga ko‘ra, mamlakatda faoliyat yuritayotgan 38 ta sug‘urta kompaniyasining atigi 30 foizigina 
professional anderrayter xodimlarga ega. Ko‘pchilik kompaniyalarda ushbu xizmat agentlar yoki sotuvchilar 
tomonidan amalga oshiriladi, bu esa sug‘urta hodisasi yuz berish xavfini oldindan to‘liq baholay olmaslikka olib 
keladi. Shu sababli, milliy sug‘urta bozorida anderrayting tizimini institutsional rivojlantirish, unga professional 
yondashuv, axborot texnologiyalari asosida risklarni avtomatlashtirilgan baholash kabi mexanizmlarni joriy 
etish dolzarb muammo sifatida namoyon bo‘lmoqda.

Tahlil davomida dunyo tajribasiga asoslanib, quyidagi asosiy funksiyalar anderrayterlar zimmasiga 
yuklatilishi aniqladik:

• Sug‘urta obyektini to‘liq identifikatsiyalash;
• Xavf darajasi va chastotasini aniqlash;
• Risklarning portfelniki ta’sirini modellashtirish;
• Qayta sug‘urtalash zarurati yuzasidan qaror chiqarish;
• Tarif stavkalarini dinamik ravishda belgilash yoki o‘zgartirish;
• Obyektlar ustidan monitoring o‘rnatish va xavf profilini yuritish.
Sug‘urta anderrayting xizmatini to‘g‘ri tashkil etish, zamonaviy axborot texnologiyalari bilan ta’minlash va 

kadrlar malakasini oshirish kompaniyalar samaradorligini tubdan yaxshilaydi. Anderrayterlar — bu sug‘urta 
kompaniyalarining “filtri”, ya’ni sug‘urta portfelini shakllantirishdagi boshqaruvchilar bo‘lib, ular to‘g‘ri qaror 
qabul qilgan taqdirda kompaniya daromad oladi, aks holda — zarar ko‘radi.

O‘zbekistonda 2024-yil holatiga ko‘ra 38 ta sug‘urta kompaniyasi faoliyat yuritmoqda, ularning atigi 30 
foizidagina to‘liq shakllangan anderrayting xizmati mavjud. Bu ko‘rsatkich MDH davlatlari va rivojlangan 
mamlakatlar tajribasidan ancha ortda qolmoqda. Ba’zi rivojlangan mamlakatlarda hayot sug‘urtasi bo‘yicha 
anderrayting jarayoni ikki haftagacha cho‘zilishi mumkin, chunki har bir shaxs bo‘yicha alohida yondashuv talab 
etiladi.

Bozor iqtisodiyoti sharoitida axborot eng muhim resursga aylangan bir paytda, anderrayterlar aynan mijoz 
haqidagi ma’lumotlarni yig‘uvchi, tahlil etuvchi va ular asosida xulosa chiqaruvchi shaxslar sifatida sug‘urta 
tashkilotining faoliyatida hal qiluvchi o‘rin tutadi. Shu sababli, bugungi kunda anderrayterlarning bilim, ko‘nikma 
va mas’uliyatiga bo‘lgan talab katta.

O‘zbekiston sug‘urta bozorida “O‘zbekinvest” kabi yetakchi kompaniyalarda sug‘urta anderrayterlari uchun 
maxsus ta’lim va malaka oshirish kurslari tashkil etilib, xorijiy davlatlar bilan hamkorlikda tajriba almashinuvi 
amalga oshirilmoqda. Bu esa milliy kadrlar salohiyatini rivojlantirishda muhim qadamdir.

Sug‘urtada “sotuvchi-anderrayter” modeli ham samarali ekanligi isbotlangan. Ya’ni, mijozlar bilan ishlovchi 
xodimning o‘zi ham anderrayter vazifalarini bajarishi orqali bir vaqtning o‘zida tijorat va xavflarni boshqarish 
funksiyalarini amalga oshirishi mumkin. Bu holda natijalarga tezroq erishiladi va mijozlar bilan ishlashda 
samarali yondashuv kuzatiladi.

Xulosa qilib aytganda, sug‘urta anderraytingi — sug‘urta kompaniyasi faoliyatida daromad manbaini 
ta’minlovchi markaziy bo‘g‘indir. Mazkur tizimni to‘g‘ri tashkil etish, metodologiyani takomillashtirish, zamonaviy 
texnologiyalar bilan jihozlash va professional kadrlar tayyorlash sug‘urta bozorini barqaror rivojlantirishda hal 
qiluvchi ahamiyatga ega.

O‘zbekiston sug‘urta bozorida anderrayterlik xizmatining institutsional takomillashuvi va professionallashuvi 
kelgusi yillarda sug‘urta kompaniyalarining moliyaviy barqarorligi va raqobatbardoshligi uchun muhim kafolat 
bo‘lib xizmat qiladi.

Mazkur tadqiqotda, shu bilan birga, O‘zbekiston sug‘urta bozori uchun mos anderrayting modellari ham 
taklif qilinmoqda. Jumladan, segmentatsiyalangan anderrayting, aktuar asoslangan baholash, reyting tizimiga 
asoslangan qaror qabul qilish va big data asosida prediktiv modellash kabi yondashuvlarning milliy amaliyotga 
tatbiqi samaradorlikni oshirishga xizmat qiladi.

Sug‘urta anderrayterlari nafaqat shartnoma shartlarini belgilashda, balki potensial zararlarni oldindan 
aniqlash, qayta sug‘urtalash rejalarini tuzish, sug‘urta portfelini optimallashtirish va investitsiya yo‘nalishlarini 
baholashda ham muhim rol o‘ynaydi. Bu faoliyat samarali tashkil etilgan taqdirda, sug‘urta tashkiloti faoliyatida 
moliyaviy barqarorlik, mijozlar ishonchi va bozorda raqobatbardoshlikni ta’minlash mumkin.

Sug‘urta anderraytingi faoliyatini takomillashtirish, uning metodik va texnologik asoslarini yaratish, har bir 
sug‘urta kompaniyasida individual yondashuv va ehtiyoj asosida tashkil etish O‘zbekiston sug‘urta bozorini 
yangi bosqichga olib chiqishda hal qiluvchi omil hisoblanadi. Tadqiqotda olingan natijalar nafaqat nazariy 
jihatdan, balki amaliy foydalanish imkoniyatlariga ham ega.

Angliyada XIX asrdan boshlab ayrim guruhlar rag‘batlantirish asosida yuklarni manzilga yetkazib berish 
bo‘yicha qonun hujjatlariga tayanib shartnomalar tuzganlar va tomonlarning imzosi bilan tasdiqlaganlar. Ular 
zimmalariga tegishli mas’uliyat va majburiyatlarni olganlar. Bu jarayonda anderrayterlarning faoliyati muhim 
bo‘lgan, ya’ni ular yuborilayotgan yuklarni, ularning yo‘nalishlari, transport vositalari va holatini, hatto davlatdagi 
yuk tashish tarixidagi xavf-xatarlarni ham o‘rganib chiqqanlar. Shuning uchun anderrayterlar yuklar uchun 
himoya qilish bo‘yicha risklarni belgilab berganlar.

Sug‘urtalashda anderrayterlar — agentlar, brokerlar yoki sug‘urta bo‘limlari xodimlari tomonidan sug‘urtaga 
jalb qilingan yuridik va jismoniy shaxslar obyektlari xavf-xatarlarini kompleks o‘rganuvchi, baholovchi, 
sug‘urtaga qabul qilish yoki rad etish bo‘yicha qaror chiqaruvchi, xavf parametrlarini belgilovchi mutaxassislar 
hisoblanadi. Ular o‘z xulosalari asosida obyektlarning sug‘urtalanishini aniqlaydilar. Sug‘urta klasslari doirasida 
anderrayterlar kompaniya aktivlariga mutanosib portfel muvozanatini saqlash uchun qayta sug‘urtaga 
yo‘naltiruvchi professional jamoalar sifatida faoliyat yuritadilar.

Sug‘urta anderrayting xizmatidan foydalanayotgan tashkilot manfaatlari uchun, ya’ni uning daromadini 
oshirish maqsadida, anderrayterlar sug‘urtalanuvchi obyekt bo‘yicha zarur ma’lumotlarni yig‘adi. Ular shartnomani 
tuzishda barcha omillarni inobatga olgan holda qaror qabul qiladilar. Sug‘urtada har bir kompaniya, ya’ni polis 
sotuvchi, agar sug‘urta obyekti yetarli tekshirilmasa, zarar ko‘rishi mumkin. Ammo shartnoma tuzilishidan oldin 
puxta tekshiruv amalga oshirilsa, kelajakdagi zararning oldi olinadi.

Shuningdek, sug‘urta anderrayterlari kompaniyaning ichki shtatida hisobda turuvchi xodimlar bo‘lib, ular 
sug‘urta hodisasi yuz berish ehtimolini baholash bilan shug‘ullanadilar. Mamlakatimizda sug‘urta anderraytingi 
muammolari bilan shug‘ullanayotgan mutaxassislar soni juda oz bo‘lib, bu yo‘nalishda kadrlar tayyorlash ishlari 
aksariyat sug‘urta kompaniyalarida tashkil etilmagan. Natijada, respublikamiz sug‘urta bozori rivojlanish darajasi 
hozirgi zamon talablariga to‘liq javob bermaydi. Anderrayting xizmati ayniqsa hayot sug‘urtasi sohasida muhim 
bo‘lib, bu turdagi shartnomalarni tuzishda sug‘urtaga olinayotgan shaxsga individual ravishda yondashish zarur 
bo‘ladi.

Sug‘urta anderrayting tizimining metodik jihatdan tashkil etilishi quyidagi bosqichlarni o‘z ichiga oladi:
Qonunchilik va bozordagi raqobat sharoitini hamda sug‘urtalanuvchilarning moliyaviy holatini hisobga 

olgan holda anderrayting siyosatini yuritish. Bu siyosatni shakllantirishda tashkilotning moliyaviy ko‘rsatkichlari 
va raqobatbardoshligi inobatga olinadi;

Bozordagi mavjud sharoitlar asosida soha uchun yangi va takomillashgan qoidalarni ishlab chiqish. Shu 
bilan birga, sug‘urta anderrayterlarining sug‘urta qonunchiligidan xabardorligini oshirish, zamon talablari 
asosida ularning malakasini takomillashtirish va xorijiy tajribani o‘rganish zarur.

Tadqiqotimizda ilg‘or mamlakatlar tajribasi asosida O‘zbekiston anderrayting tizimi uchun moslashtirilgan 
turlarni tasniflash zarurligi aniqlanmoqda (1-rasm).

1-rasm. Sug‘urtada anderraytingni amalga oshirish yo‘llari

Sug‘urta tashkilotida anderrayter xizmatidan foydalanish holati ko‘p jihatdan ushbu tashkilotning faoliyat 
yo‘nalishiga bog‘liq. Anderraytingning muayyan tizimi har doim ham har bir kompaniya uchun universal bo‘lmasligi 
mumkin. Boshqacha aytganda, anderrayting modeli sug‘urta kompaniyasining o‘ziga xos xususiyatlari va 
ehtiyojlariga qarab moslashtiriladi. Mazkur holat quyidagi sxema orqali tasvirlanadi (2-rasm):

2-rasm. Anderrayting modeli sug‘urta kompaniyasiga moslashish sxemasi

Sug‘urta bozoridagi raqobat jarayonlari kuchayib borgani sari sug‘urta tashkilotlarida anderrayterlarga va 
ularning professional ish faoliyatiga bo‘lgan talab ortib bormoqda. Shu bois, sug‘urta anderrayterlari faoliyati 
doimiy ravishda sayqallanib, takomillashib, zamonaviylashib borishi, shuningdek, ular yangi texnologiyalar va 
zamonaviy jarayonlarni muntazam o‘zlashtirib borishlari zarur.

Sohani yanada rivojlantirish uchun anderrayterlar boshqaruvida ishlovchi xodimlar o‘z ustida doimiy 
ravishda ishlashi, kompaniya doirasida yangi xizmatlarni yaratishi va mijozlarni jalb qilishda raqobatbardosh 
bo‘lishlari lozim. Zamon o‘zgarib borar ekan, anderrayterlarga bo‘lgan ehtiyoj ham ortmoqda. Biroq professional 
anderrayterlar yetishmovchiligi hanuzgacha dolzarb muammo bo‘lib qolmoqda.

Bugungi kunda rivojlangan sug‘urta bozoriga ega mamlakatlarda anderrayterlarga to‘lanayotgan ish haqi 
boshqa sug‘urta sohasi xodimlarinikiga nisbatan yuqoriligi ushbu faoliyat yo‘nalishining naqadar muhim va 
zarur ekanligini ko‘rsatadi.

O‘zbekiston sug‘urta bozorining peshqadam professional ishtirokchilaridan biri — “O‘zbekinvest” 
kompaniyasida anderrayterlarning bilimi va savodxonligini oshirish, shuningdek, kompaniya va sug‘urta 
bozoridagi yangiliklar bilan ularni tanishtirib borish maqsadida 2020-yildan boshlab “Sug‘urta maktabi” tashkil 
etilgan. Mazkur maktab orqali sohaga zarur bo‘lgan anderrayterlar tayyorlanmoqda va ularning malaka oshirish 
tizimi yo‘lga qo‘yilgan (3-rasm).

3-rasm. Sug‘urta anderrayterlari uchun sifat ko‘rsatkichlari3

Sug‘urta anderrayterlarining rivojlangan xorijiy tajribadan foydalanib faoliyat yuritishlari uchun “O‘zbekinvest” 
aksiyadorlik jamiyati tomonidan xorijiy tajriba almashish tizimi tashkil etilgan. 2019-yildan boshlab bu tizim 
an’anaviy shaklga keltirilib, yo‘lga qo‘yilgan. Jumladan, hududiy filiallar xodimlari, ayniqsa, kompaniya quyi 
tizim bo‘g‘inlari — sotuv bilan shug‘ullanuvchi tumanlar va bo‘lim mutaxassislari malaka oshirish kurslariga 
yuborilmoqda. Mazkur davrdan bugungi kungacha Yevropaning ilg‘or mamlakatlaridagi nufuzli o‘quv yurtlarida 
133 nafar xodim malakasini oshirgan.

Jahonda kuzatilayotgan ijtimoiy, iqtisodiy, siyosiy va ekologik globallashuv jarayonlari xavf-xatarlarning 
murakkab tus olishiga sabab bo‘lmoqda. Bu esa sug‘urta tizimining yanada takomillashuvini talab etmoqda. 
Mamlakatlar iqtisodiy tanazzulga uchramasligi uchun sog‘lom va barqaror sug‘urta xizmatlarini yo‘lga qo‘yish 
zarurati ortib bormoqda. Shu nuqtayi nazardan, O‘zbekistonda milliy sug‘urta bozorini rivojlantirish uchun, 
avvalo, sug‘urta mutaxassislari — anderrayterlar, ekspertlar, auditorlar, menejerlar, marketologlar va sug‘urta 
da’volari bo‘yicha mutaxassislar tayyorlash dolzarb ahamiyat kasb etmoqda.

Bugungi kunda respublikamizda 38 ta sug‘urta kompaniyasi faoliyat yuritmoqda, va kelgusida ularning soni 
ortishi mumkin. Sohaning izchil rivojlanishini inobatga olgan holda, sug‘urta sohasi mutaxassislarini tayyorlash 
uchun maxsus Sug‘urta oliygohini tashkil etish zarurati yuzaga kelmoqda. Bunday ta’lim muassasasining tashkil 
etilishi, 37 milliondan ortiq aholiga ega O‘zbekiston sharoitida sug‘urta xizmatlarini rivojlantirish va aholining turli 
sohalarini risklardan himoya qilishda muhim ahamiyatga ega bo‘ladi.

Sug‘urta kompaniyalari har qanday iqtisodiy inqiroz sharoitida ham anderrayter mutaxassislarini saqlab 
qolishlari hayotiy zarurat hisoblanadi. Xorijiy mamlakatlar sug‘urta bozorida kompaniya mahsulotlarini sotishda 
ko‘pincha anderrayterlar jalb etiladi. Chunki ular nafaqat kompaniya foydasini ta’minlaydi, balki mahsulotlarni 
sotish jarayonida ham fidokorona ishlaydi. Shu sababli, iqtisodiy inqiroz davrida anderrayterlar ishdan 
bo‘shatilmaydi, balki turli lavozimlarga o‘tkazilib, saqlab qolinadi. Bu xorijiy amaliyotda mavjud bo‘lgan samarali 
tajribadir.

Sug‘urta faoliyatida polislarni sotish muhim masala hisoblanadi. Sug‘urta polislarining hajmi — sug‘urta 
shartnomalarining kengayishini, shartnomalar sonining ortishi esa sug‘urta javobgarligining oshganligini 
anglatadi. Sug‘urta javobgarligining ortishi esa sug‘urta mukofotlari miqdorining ko‘payishiga olib keladi. Bunday 
sharoitda sug‘urta tashkilotlarining moliyaviy barqarorligini “sotuvchi-anderrayter” sxemasi asosida samarali 
tashkil etish mumkin (4-rasm).

4-rasm. Sug‘urta tashkilotlarida “sotuvchi-anderrayter” sxemasi1

Har qanday sharoitda anderrayterlar sug‘urta kompaniyasining manfaatini o‘z shaxsiy manfaatlaridan 
ustun qo‘ygan holda yondashganlari uchun ulardan sotuvchi sifatida foydalanish sug‘urta kompaniyasining 
iqtisodiy samaradorligini oshirishga katta hissa qo‘shishini rivojlangan davlatlar tajribasidan o‘rgandik va 
mamlakatimizda ham bu usulni joriy etsak, foydali bo‘ladi.  

X U L O S A  V A  T A K L I F L A R
XXI asrda jahon iqtisodiyotining barqaror rivojlanishi xizmatlar sektorini, xususan, sugʻurta faoliyatini 

samarali tashkil etish bilan chambarchas bogʻliqdir. Sugʻurta bozori tarkibida anderrayting xizmati strategik 
boshqaruv vositasi sifatida tobora muhim oʻrin egallamoqda. Bu xizmat sugʻurta risklarini aniqlash, baholash, 
segmentatsiya qilish, toʻgʻri tariflash va qayta sugʻurtalash mexanizmlarini joriy etish orqali sugʻurta tashkilotining 
moliyaviy barqarorligi va foydalilik ko‘rsatkichlarini ta’minlashga xizmat qiladi.

O‘zbekiston sug‘urta bozorida 2024-yil holatiga ko‘ra, mavjud 38 ta sug‘urta kompaniyasining atigi 30 foizida 
professional anderrayting xizmati faoliyat yuritmoqda. Bu esa xorijiy ilg‘or tajriba fonida milliy anderrayting 
tizimining institutsional jihatdan yetarli darajada rivojlanmaganligini ko‘rsatadi. Shu sababli milliy sugʻurta 
bozori uchun professional kadrlar tayyorlash, axborot-kommunikatsiya texnologiyalarini keng joriy etish va 
segmentatsiyalangan yondashuvlar asosida anderrayting siyosatini shakllantirish muhim ilmiy va amaliy vazifa 
sifatida dolzarb hisoblanadi.

Tadqiqot davomida aniqlanishicha, anderrayterlar nafaqat xavflarni baholovchi, balki sugʻurta portfellarini 
boshqaruvchi, kompaniya foydalilik ko‘rsatkichlariga bevosita ta’sir etuvchi mutaxassislardir. Shu sababli, 
ularning bilim va malakasini oshirish, xorijiy amaliyotni o‘rganish, “sotuvchi–anderrayter” modelini joriy etish 
orqali sugʻurta xizmatlarini moliyaviy samaradorlik bilan uygʻunlashtirish imkoniyatlari mavjud.

Shuningdek, anderrayting faoliyatini raqamli transformatsiya doirasida rivojlantirish, prediktiv 
modellashtirish, big data texnologiyalarini joriy etish, aktuar hisob-kitoblarni avtomatlashtirish orqali xavflarni 
oldindan aniqlash va bashorat qilish samaradorligi sezilarli darajada oshiriladi.

1	  Муаллиф томонидан ишлаб чиқилган

Shunday qilib, maqolada ilgari surilgan ilmiy asoslangan yondashuvlar va amaliy tavsiyalar sugʻurta 
anderrayting tizimini takomillashtirish orqali O‘zbekiston sugʻurta bozorining raqobatbardoshligini oshirish, 
moliyaviy barqarorligini mustahkamlash hamda aholini keng ko‘lamli sugʻurta xizmatlari bilan qamrab olish 
imkoniyatlarini kengaytirishga xizmat qiladi.

